
				ఈ పుట ఆమోదించబడ్డది
అభిసారిక.



మల్లెపూవుల దండ లల్లు సుకుమారి, 

పరవశంబైన భావంబున మఱచి 

యేల పూఱేకుల నిట్లు చిదిపెదవు? 

కడుమెత్తనైన నీ కన్నెమనంబు 

నెవ్వాఁడు హరియించె నీ నిశీథమున? 

ఈ పూవుఁ బొదరింటి కేఁగెద నంచు 

బాసచేసి ప్రియుండు మోసగించెడినొ? 

యటుగాక, నీ మృదులాంతరంగమును 

బీడించువేదన వెలియార్ప నొక్క

నిర్జన శాంతంబు నిభృతంబునైన 

స్థలమునుగోరి యిచ్చటకు వచ్చితివొ?

ప్రణయ దీపమువెల్గి బాట గాన్పింప 

నర్ధరాత్రమునందు నభిసరించితివొ? 

నీ యంద చందంబు, నీ నీటు గోటు, 

నీ ముద్దు మురిపెంబు, నీ విలాసంబు 

నెంత వ్యర్థంబాయె నింతిరో నేడు! 

చెమరించు నీమోము చిన్నెలయందుఁ 

బ్రతిఫలించు నగాధ భావఘర్షణము!

